
Dana Mukah, Sarawak. 

Kajian ini mengenai pusat kebudayaan dan warisan kraftangan Lamin 

Dana, di Mukah.  Lamin Dana melambangkan keunikan budaya masyarakat 

Melanau. Fokus kajian ini ialah mengkaji tahap persepsi masyarakat, masalah 

utama dan langkah penyelesaian yang melibatkan pemilik Pusat Kebudayaan dan 

Kraftangan Lamin Dana.  Hasil kajian ini penting kerana dapat merintis jalan 

kepada pemilik Lamin Dana serta masyarakat ke arah pemeliharaan dan 

pemuliharaan pusat kebudayaan pada masa yang akan datang. Hasil kajian ini 

dapat memberi penambahan kepada himpunan ilmu pengetahuan tentang strategi 

dalam memartabatkan warisan kesenian dan kebudayaan etnik Melanau. 

The Communities Perception toward the Centre of Cultural and Craft 

Heritage, Lamin Dana Mukah. 

 

Fadhlunisa Binti Mohamad 

 

Supervisor: Dr Noria Anak Tugang 

 

 

  This research is about the cultural center and craft heritage of Lamin Dana 

in Mukah. Lamin Dana represent the uniqueness of the Melanau communities. The 

focus of this study is to examine the perception of the community, the main 

problems as well as the relevance solutions which involve the possessor of the 

Center of Culture and Heritage of Lamin Dana. The outcome of this research is 

important because it can create the opportunities to the possessor of Lamin Dana as 

well as the society towards conservation and preservation of the cultural centers in 

the upcoming future. It also can give additional knowledge about the strategies in 

order to be a symbol of cultural and heritage of the Melanau ethnic.  

BAB 1 

PENDAHULUAN 

1.1 Pengenalan 

Bab ini menerangkan secara keseluruhan tentang kajian yang dilaksanakan 

dan dihuraikan dalam beberapa bahagian subtopik kecil iaitu perbincangan 

mengenai latar belakang, pernyataan masalah, objektif dan persoalan kajian. 

Selain daripada itu kepentingan, skop serta definisi pembolehubah kajian juga 

turut dibincangkan. Latar belakang kajian merangkumi segala aspek yang terlibat 

secara langsung atau tidak langsung di dalam kajian yang dilaksanakan bagi 

mengupas tentang kajian ini. Pernyataan masalah pula menerangkan tentang 

faktor-faktor yang mendorong kajian ini dilaksanakan hasil daripada masalah-

masalah yang timbul ketika kajian yang dijalankan sebelumnya.  

Selain daripada itu, objektif dan persoalan kajian juga turut dibincangkan 

yang mana menyingkap tentang persoalan yang ingin dicapai dan diketahui 

melalui kajian ini. Seterusnya di dalam bab ini juga membincangkan kepentingan 

kajian iaitu sasaran hasil kajian yang diharapkan dapat memenuhi tuntutan 

kumpulan tertentu di samping skop kajian yang menerangkan tentang perkara 

yang dinilai dan ingin dicapai dalam kajian ini. Selain daripada itu bab ini juga 

akan membincangkan secara terperinci tentang pembolehubah yang terlibat bagi 

diselaraskan di dalam penghasilan jawapan kepada objektif yang ingin dicapai dan 

persoalan yang ingin dijawab. 

1.2 Hipotesis Kajian 

Kajian ini memberi ramalan awal bahawa Pusat Kebudayaan dan 

Kraftangan Lamin Dana akan mencapai tahap persepsi yang memberangsangkan 

dan menerima persepsi yang positif daripada semua pihak yang terlibat dalam 

kajian ini. Pusat Kebudayaan dan Kraftangan Lamin Dana ini juga akan 

berpotensi menjadi sebuah pusat kebudayaan yang terkenal jika jalan 

penyelesaian yang relevan diberikan dalam usaha mengatasi masalah-masalah 

yang dihadapi. 

 

1.3 Latar Belakang Kajian 

Malaysia amat terkenal dengan gelaran Malaysia Truly Asia kerana 

Malaysia dikenali sebagai sebuah negara yang kaya dengan warisan kebudayaan 

masyarakat yang terdiri daripada monumen, bangunan, artifak termasuklah 

warisan kebudayaan masyarakat seperti cara hidup dan kesenian tradisi masing-

masing. Warisan sejarah boleh diklasifikasikan dalam dua bentuk iaitu bentuk 

warisan yang nyata atau tidak nyata. Contoh warisan sejarah yang nyata adalah 

bangunan, monumen dan tapak bersejarah. Manakala warisan sejarah yang tidak 

nyata pula adalah intepretasi budaya hidup masyarakat yang pelbagai seperti adat 

istiadat sesuatu upacara, kesenian seperti lagu-lagu rakyat, seni muzik, tarian, 

permainan tradisional dan kostum tradisional setiap suku kaum masing-masing. 

Terdapat pelbagai lokasi menempatkan produk warisan sejarah ini atau 

tapak bersejarah yang memiliki unsur-unsur kesenian dan kebudayaan tinggalan 

nenek moyang terdahulu. Salah satu daripadanya yang terkenal adalah di Kota 

Bersejarah iaitu negeri Melaka. Negeri Melaka terkenal dengan sebuah lokasi 

yang mempunyai kronologi sejarah yang berkaitan dengan ketamadunan bangsa 

dan perkembangan negara. Secara tidak langsung, dengan adanya tapak 

bersejarah ini, negeri Melaka telah maju dalam sektor pelancongan dan namanya 

telah dijulang naik dalam bidang penyelidikan antropologi dunia. 

Selain negeri Melaka yang terkenal dengan gelaran Kota Bersejarah, 

Malaysia juga sangat bertuah kerana memiliki negeri Sarawak yang kaya dengan 

kehidupan biodiversiti yang mampan dan pelbagai. Bukan sahaja memiliki 

kepelbagaian biodiversiti, malah Sarawak juga memiliki rangkaian etnik yang 

cukup unik. Melalui rangkaian etnik inilah, wujudnya sebuah variasi yang mantap 

hasil daripada warisan kesenian dan kebudayaan masing-masing. 

Menerusi warisan kesenian dan kebudayaan juga, Sarawak mampu berdiri 

sama tinggi dengan bandar-bandar kesenian yang lain seperti Kota Cornwalis di 

Pulau Pinang, Kota Ngah Ibrahim di Taiping, Perak dan tapak warisan Candi Batu 

Pahat di Merbuk, Kedah. Sarawak Bumi Kenyalang, gelaran yang cukup gah 

untuk membuktikan Sarawak sebuah negeri yang harus diterokai dari segi 

kehidupan biodiversiti hutan dara tropikanya, warisan sejarahnya serta kesenian 

dan kebudayaan yang unik. Kepelbagaian etnik di Sarawak telah mengangkat 

nama Bumi Kenyalang dalam memperkenalkan eko-pelancongan yang terbaik di 

Asia. 

Sarawak mempunyai majoriti etnik sebanyak 27 etnik. Kesemua 

kumpulan etnik ini mempunyai bahasa, kebudayaan dan cara kehidupan yang 

tersendiri. Etnik di Sarawak terbahagi mengikut kawasan penempatan seperti 

persisiran pantai, lembah sungai, daerah pendalaman dan kawasan tanah tinggi. 

Kawasan yang paling padat dengan kapasiti penduduk ialah di dataran pantai, 

lembah sungai di bahagian barat Kuching dan kawasan antara Sungai Kayan 

dengan Sungai Mukah. Antara etnik yang terdapat di Sarawak ialah Iban, 

Bidayuh, Melanau, Kayan, Kenyah, Lun Bawang, Penan, Kelabit, Kedayan, 

Bisaya, Berawan, Lahanan, Sekapan, Kejaman, Punan, Baketan, Ukit, Sihan, 

Tagal, Tabun, Saban, Lisum dan Longkiput. 

Masyarakat Melanau adalah masyarakat terawal di Sarawak yang telah 

menetap di kawasan Mukah. Masyarakat Melanau merupakan masyarakat etnik 

yang mempunyai persamaan dengan masyarakat Melayu dari segi kepercayaan, 

kebudayaan dan adat resam. Justeru itu, masyarakat Melanau merupakan salah 

satu cabang dalam masyarakat Melayu. Namun begitu, masyarakat Melanau tetap 

mempunyai budaya dan adat resam mereka yang tersendiri. Penyelidikan ini 

berfokuskan kepada etnik Melanau yang memiliki profil kesenian dan 

kebudayaan yang tinggi dari segi nilai-nilai warisan sejarah tinggalan nenek 

moyang yang lampau. Kebanyakan penduduk suku etnik Melanau mendiami 

kawasan di persisiran pantai seperti kawasan lembah utara Sungai Rajang, Igan, 

Mukah, Dalat, Oya dan Bintulu. 

Gambar 1: Peta Sarawak 

Sumber: Laman Web Rasmi Pejabat Daerah, Mukah 

 

 

Berdasarkan peta di atas merujuk kepada kedudukan bahagian Mukah di Sarawak. 

Sarawak dipisahkan sejauh 600 kilometer dari Semenanjung Malaysia oleh Laut 

Cina Selatan di sebelah barat dan bersempadan dengan negeri Sabah di Timur 

Laut, negara Brunei Darussalam di bahagian Utara dan Kalimatan, Indonesia pula 

berada di sebelah timur. Mukah pula berada di kedudukan koordinat geografi 2° 

54' 0" Utara, 112° 6' 0" Timur dengan keluasan 2,536 km
2
.  

Bandar Mukah pula mempunyai variasi keunikan yang tersendiri seperti 

makanan yang eksotik, kebudayaan, kesenian dan kepercayaan. Bandar Mukah 

telah menjadi pusat kebudayaan suku etnik Melanau dan Pesta Kaul merupakan 

salah satu acara tahunan yang diraikan pada bulan April seperti yang tertakluk 

dalam takwim pelancongan Sarawak. Bandar Mukah telah diberi tanggungjawab 

yang besar oleh Ketua Menteri Sarawak, iaitu Tan Sri Abdul Taib Mahmud, iaitu 

menjadikan Mukah sebagai pusat kebudayaan yang berfungsi untuk 

mempertahankan warisan kesenian dan kebudayaan suku etnik Melanau yang 

unik ini. 

Oleh itu, Pusat Kebudayaan dan Kraftangan Lamin Dana telah diberi 

tanggungjawab untuk menjadikan Bandar Mukah sebagai pusat pelancongan 

berdasarkan kepelbagaian seni dan budaya yang diwarisi zaman-berzaman oleh 

nenek moyang suku etnik Melanau.  

Gambar 2: Lamin Dana 

Sumber: Laman Web Rasmi Lamin Dana 

Perkembangan kajian adalah selaras dengan anjakan paradigma dalam isu 

Dasar Kreatif Negara yang dibangkitkan oleh Menteri Penerangan Komunikasi 

dan Kebudayaan, Malaysia iaitu Dato’ Seri Utama Dr. Rais Yatim terhadap 

situasi industri kreatif negara tidak memberangsangkan berikutan dengan kadar 

kemasukan pelancongan saban tahun dari segi kesenian dan kebudayaan tidak 

menjanjikan pulangan kestabilan ekonomi. 

Kebimbangan beliau itu amat berasas kerana industri kreatif merupakan 

salah satu sumber penting dalam pertumbuhan ekonomi dan percambahan budaya 

bagi negara-negara maju. Untuk itu, pihak kerajaan telah menyedari bahawa 

negara Malaysia mampu menjadikan industri kreatif sebagai sumber pekerjaan 

dan pendapatan negara, seterusnya mencapai sasaran ekonomi negara 

berpendapatan tinggi. (Sumber: Perutusan Menteri Penerangan Komunikasi dan 

Kebudayaan, Jurnal Dasar Industri Kreatif) 

Penglibatan dalam kajian ini akan memupuk amalan pemikiran reflektif 

secara kritis dan seterusnya membina himpunan pengetahuan mengenai budaya 

dan warisan negara yang amat berguna. Perbincangan intelektual yang dibuat 

pada tahap awal adalah untuk mengenal pasti masalah, merancang strategi kajian, 

melaksanakan strategi, pengumpulan dan analisis data serta refleksi pula akan 

dapat menghasilkan sumber dan penemuan baru yang pasti dapat memperkaya 

pengetahuan seiring dengan memartabatkan seni budaya dan warisan negara yang 

unik dan pelbagai. 


